
ᐱᕙᓪᓕᐊᔪᑦ ᑐᓴᕋᒃᓴᑦ

ᓄᓇᕗᒥ ᐊᖓᔪᖅᑲᐅᑏᑦ ᐊᖏᖃᑎᒌᒃᐳᑦ ᐱᓕᕆᖃᑎᒌᒍᒪᓪᓗᑎᑦ 

ᓴᐳᔾᔨᓂᐊᕐᓗᑎᑦ ᐊᒻᒪᓗ ᐊᑐᖅᑕᐅᓂᖅᓴᐅᓕᖅᑎᑦᑎᓂᐊᕐᓗᑎᑦ ᐃᓄᒃᑎᑐᑦ ᐅᖃᐅᓯᖓᓂᒃ 

ᐃᒃᐱᐊᕐᔪᒃ, ᓄᓇᕗᑦ (ᐄᐳᕈᓪ 21, 2009) - ᓄᓇᕗᒻᒥ ᐊᖓᔪᖅᑲᐅᑏᑦ ᑲᑎᒪᓚᐅᖅᑐᑦ ᐅᓪᓘᖕᓄᑦ ᒪᕐᕉᖕᓄᑦ 

ᐃᒃᐱᐊᕐᔪᖕᒥ, ᑲᑎᒪᓚᐅᖅᑐᑎᑦ ᓴᙱᔪᒃᑯᑦ, ᑲᑐᔾᔨᓂᒃᑯᑦ ᐱᓕᕆᐊᖃᕈᒪᓕᖅᑐᑎᑦ ᐊᑐᓕᖅᑎᑦᑎᒋᐊᕐᓗᑎᑦ ᐃᓄᐃᑦ 

ᐅᖃᐅᓯᖏᑦ ᓴᐳᔾᔭᐅᓂᖏᓐᓄᑦ ᐱᖁᔭᕐᒥᒃ. 

ᖃᓄᖅᑑᕈᑕᐅᓛᖅᑐᐃᑦ ᓴᖅᑭᖅᑐᑦ ᐱᖃᓯᐅᔾᔨᕗᑦ ᐊᕕᑦᑐᖅᓯᒪᔪᓂ ᑲᑎᒪᑎᑕᐅᓗᑎᑦ ᖃᐅᔨᒋᐊᕐᕕᖃᖁᓪᓗᒋᑦ 

ᓄᓇᕗᒥᐅᑕᑦ ᑭᙴᒪᔭᖏᑦ ᐊᒻᒪᓗ ᐃᓱᒫᓗᒍᑎᖏᑦ, ᑭᖑᓂᐊᒍᑦ ᓄᓇᕗᒥ ᐅᖃᐅᓯᓕᕆᓂᕐᒧᑦ ᑲᑎᒪᕕᔾᔪᐊᖅᑐᖃᕋᔭᖅᑐᓂ 

2009 ᐊᕐᕌᒎᑉ ᓄᙳᐊᓂ. 

ᓄᓇᕗᒻᒥ ᓯᕗᓕᖅᑎ ᐄᕙ ᐋᕆᐊᒃ ᑲᑎᒪᓂᐅᓚᐅᖅᑐᒥᒃ ᑲᔪᓯᓂᖃᑦᑎᐊᕐᓂᕋᖅᑕᒻᒪᕆᐊᓗᒋᓚᐅᖅᑕᖓᑦ

ᐱᒻᒪᕆᐅᓂᕋᖅᖢᓂᐅᒡᓗ ᓯᕗᒧᐊᒍᑎᒋᔭᐅᑦᑎᐊᕐᓂᐊᕐᒪᑦ. “ᐅᓪᓗᒥᐅᔪᖅ ᐱᒋᐊᕐᓂᐊᓕᕐᒥᒐᑦᑕᑦᑕᐅᖅ ᓄᓇᕗᒥ 

ᐸᖓᒡᒍᔾᔨᓂᕐᒥ,” ᐅᖃᖅᑐᓂ, ᐅᖃᐅᓯᖃᖅᑐᓂ ᐱᒋᐊᕐᓂᐊᕐᓂᖓᑦ ᖃᐅᔨᒪᔭᐅᑦᑎᐊᖅᑐᖅ ᓄᓇᕗᒥ ᕿᒧᒃᓯᕐᓂᑭᓴᐅᑎᓂᕐᒥ.  

“ᐊᒃᓱᕈᕐᓇᕐᓂᐊᖅᑐᖅ, ᓈᒻᒪᑦᑑᓗᓂ ᓯᕗᒧᐊᒍᑎᒋᔭᕗᑦ - ᑕᒪᓐᓇ ᐱᕙᓪᓕᐊᓂᖃᖅᑎᑦᑎᓂᐊᖅᑐᓂ ᐊᒻᒪᓗ ᓴᐳᔾᔨᓗᓂ 

ᐱᐅᔪᒻᒪᕆᐊᓗᒻᒥᒃ ᐅᖃᐅᓯᑦᑎᓐᓂᒃ ᐃᓅᓯᓕᒫᑦᑎᓐᓂ.  ᑕᒪᑦᑕ ᐱᓕᕆᖃᑎᒌᑦᑐᐃᓐᓇᐅᑕ, ᐊᑐᐃᓐᓇᐅᓕᖅᑎᑦᑎᓗᑕ 

ᓴᙱᔪᒥᒃ, ᐊᑐᖅᑕᐅᔪᒥᓇᖅᑐᒥᓗ ᑕᐅᑐᙳᐊᕈᑕᐅᔪᓐᓇᖅᑐᒥᒃ ᑕᒪᐃᓐᓄᑦ ᓄᓇᕗᒥᑕᕐᓄᑦ ᐱᓕᕆᐊᖃᕈᑎᒋᔭᐅᓂᐊᕐᒪᑦ 

ᑲᒪᒋᔭᕗᑦ ᒪᓕᓪᓗᒍ ᐱᕙᓪᓕᐊᓂᖃᖅᑎᓪᓗᑕ ᑕᒪᔅᓱᒥᖓ.”

“ᐃᓄᐃᑦ ᐋᔩᖃᕈᑎᖃᓚᐅᖅᓯᒪᔪᑦ ᓄᓇᕘᒥᒃ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥᒃ ᑐᓂᔪᒪᓪᓗᒋᑦ ᐃᓄᖁᑎᕗᑦ, ᐅᖃᐅᓯᖅᐳᑦ 

ᐃᓕᖅᑯᓯᖅᐳᓪᓗ ᐊᖏᕐᕋᕆᖃᑦᑕᕐᓂᐊᖅᑕᖓᓂᒃ. ᐊᒃᓱᕈᖃᑦᑕᖅᓯᒪᕗᒍᑦ ᓄᓇᕗᑦ ᒐᕙᒪᒃᑯᖏᑦ ᑕᐃᒪᐃᓕᐅᖃᑎᒋᓪᓗᒋᑦ 

ᓴᖅᑭᑎᑦᑎᓇᓱᒃᖢᑕ ᒪᓕᒐᕐᒥᒃ ᒫᓐᓇᓗ ᑕᕝᕙ ᐱᕕᒃᓴᐅᓕᖅᐳᖅ ᐊᑐᓕᖅᑎᑦᑎᓇᔭᕐᓂᐅᓪᓗᓂ ᐃᓄᐃᑦ ᐅᖃᐅᓯᖏᓐᓄᑦ 

ᓴᐳᔾᔨᓯᒪᓂᕐᒧᑦ ᒪᓕᒐᕐᒥᒃ. ᐱᓕᕆᖃᑎᖃᐃᓐᓇᕐᓂᐊᖅᑐᒍᑦ ᖃᐅᔨᒪᑦᑎᐊᕈᒪᒧᑦ ᐃᓄᐃᑦ ᐅᖃᐅᓯᖏᓐᓄᑦ ᐱᔪᓐᓇᐅᑏᑦ 

ᐃᒃᐱᒋᔭᐅᑦᑎᐊᕋᓗᐊᕐᒪᖔᑕ ᓄᓇᕘᒥ, ᑕᐃᒪᓐᓇ ᕋᐃᒪᓐ ᓂᖏᐅᑦᓯᐊᖅ , ᐊᖓᔪᖅᑳᑉ ᑐᒡᓕᐊ ᑮᓇᐅᔭᓕᕆᓂᕐᒥ, ᓄᓇᕗᑦ 

ᑐᙵᕕᒃᑯᓐᓂ, ᐅᖃᓚᐅᖅᑐᖅ.”

ᓄᓇᕗᑦ ᒐᕙᒪᖓ ᐱᓕᕆᖃᑎᖃᕐᓂᐊᖅᑐᑦ ᓄᓇᕗᑦ ᑐᙵᕕᒃᑯᓐᓂᑦ, ᐊᕕᒃᓯᒪᓂᐅᔪᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ 

ᐊᒻᒪ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑭᒡᒐᖅᑐᖅᑎ ᓇᓗᓇᐃᖅᓯᔨᐅᓂᐊᕐᓗᓂ ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ 

ᐊᑐᓕᖅᑎᑕᐅᓂᕐᒧᑦ ᓴᐳᔾᔭᐅᓂᕐᒧᓪᓗ ᐃᓄᒃᑎᑐᑦ ᐅᖃᐅᓯᖓᓐᓂᒃ, ᑲᔪᓯᑎᓪᓗᒋᓪᓗ ᐱᕙᓪᓕᐊᑎᑕᐅᓂᖓ ᓄᑖᖑᓗᑎᑦ 

ᐊᒻᒪ ᐊᖏᒡᓕᒋᐊᖅᓯᒪᓗᑎᑦ. 

“ᑖᓐᓇ ᓯᕗᓕᖅᑎᓄᑦ ᐃᓱᒪᒃᓴᖅᓯᐅᖃᑎᒌᖕᓂᖅ ᑕᑯᑎᑦᑎᑎᓪᓗᒍ, ᐊᒥᓱᓂᒃ ᓇᓂᕐᒥᐅᑕᐅᓂᕐᒧᑦ ᐅᖃᐅᓯᖃᐅᖅᐳᒍᑦ, 

ᑭᓯᐊᓂ ᐊᑕᐅᓯᕐᒥᒃ ᐃᓄᖕᓄᑦ ᑐᕌᒐᔪᒥᒃ ᐅᖃᐅᓯᖃᖅᖢᑕ”, ᑕᐃᒪᓐᓇ ᔫᓯ ᑯᓱᒐᖅ, ᐊᖓᔪᖅᑳᕆᔭᐅᔪᖅ ᑭᕙᓪᓕᕐᒥᐅᑦ 

ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐅᖃᓚᐅᖅᑐᖅ. “ᐊᖏᖃᑎᒌᒃᑐᐃᓐᓇᐅᕗᒍᑦ ᓄᓇᕘᒥᐅᑦ ᓄᑖᑦ ᐅᖃᐅᓯᕐᓄᑦ 

ᒪᓕᒐᕆᓂᐊᓕᖅᑕᖏᑦ ᑲᔪᓯᓂᖃᑦᑎᐊᕆᐊᖃᖅᐳᑦ ᓴᐳᔾᔨᓯᒪᔾᔪᑕᐅᓗᑎᒃ ᐊᓯᐅᑎᑦᑎᑦᑕᐃᔨᒪᔾᔪᑕᐅᓗᑎᒡᓗ 

ᐊᔾᔨᖃᙱᑦᑎᐊᖅᑐᒥᒃ ᐃᓕᖅᑯᓯᕆᕙᒃᑕᑦᑎᓐᓂᒃ. ᑕᒪᓐᓇ ᑕᒪᑦᑕᑦᑎᐊᖅ ᐊᒃᓱᕈᕈᑎᒋᔭᕆᐊᖃᕐᓂᐊᖅᑕᕗᑦ –

ᐊᖓᔪᖅᑳᕆᔭᐅᔪᑦ, ᐃᓕᓴᐃᔨᑦ, ᐃᓕᓐᓂᐊᖅᑏᑦ, ᐊᔪᕆᖅᓱᐃᔩᑦ, ᐅᖃᐅᓯᕐᓄᑦ ᐱᓕᕆᔪᓐᓇᓪᓚᕆᒃᑐᑦ, ᓇᖕᒥᓂᕆᔭᐅᔪᑦ, 

ᐃᓄᐃᑦ ᑲᑐᔾᔨᖃᑎᒌᖏᑦ, ᒐᕙᒪᐃᓪᓗ. ᑕᒪᑦᑕᑦᑎᐊᖅ ᐃᓚᐅᓕᕆᐊᖃᖅᐳᒍᑦ ᐊᒡᒋᖅᑐᓄᑦ ᑲᑎᒪᖃᑎᒌᖕᓂᐅᓇᔭᖅᑐᓄᑦ 

ᑕᒪᑐᒧᖓ, ᒫᓐᓇᓗ ᐱᕙᒌᔭᖅᐸᒌᕐᓗᑕ. ᐅᕙᖓᓕ ᖃᐅᔨᒪᔪᖓ ᑕᐃᒪᐃᓐᓂᐊᕐᓂᓐᓂᒃ.”

“ᑐᐊᕕᕐᓇᖅᑑᓕᕐᒪᑦ ᓯᕗᓕᖅᑎᐅᔪᐃᑦ ᖃᓄᐃᓕᐅᕈᑎᖃᓕᕐᓗᑎᑦ ᒫᓐᓇᐅᔪᖅ ᓱᕈᓯᖁᑎᕗᑦ ᐃᓄᒃᑎᑐᑦ 

ᐃᓕᓐᓂᐊᕈᑎᒃᓴᖃᖁᓪᓗᒋᑦ ᐃᓕᓐᓂᐊᖅᑕᐅᔪᒪᒐᔭᖅᑐᓂᒃ ᐊᒻᒪᓗ ᑐᕌᖓᑦᑎᐊᖅᑐᓂᒃ ᑕᐃᒃᑯᓄᖓ.”, ᐅᖃᖅᑐᓂ ᔫ 

ᐊᑕᒍᑦᑖᓗᒃ, ᐊᓪᓚᑦᑎ ᑮᓇᐅᔭᓕᕆᔨ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ.  “ᑐᐊᕕᕐᓇᖅᑐᒃᑯᑦ ᐃᓄᓐᓂᒃ 

ᐃᓕᓴᐃᔨᖃᕆᐊᖃᖅᑐᒍᑦ ᐃᓕᓴᕕᑦᑎᓐᓂ.  ᑕᐃᒪᐃᒃᑯᑎᑦ ᐃᓄᐃᑦ ᐅᖃᐅᓯᖓᑦ ᔭᒐᓐᓂᐅᓴᒍᓐᓃᓕᕋᔭᖅᑐᖅ.”

ᑭᒡᒐᑐᖅᑐᓂᐅᒃ ᓵᓕ ᐃᕙᓕᒃ, ᐊᖓᔪᖅᑳᖅ ᕿᑎᕐᒥᐅᑦ ᑲᑐᔾᔨᖃᑎᒌᖏᓐᓄᑦ, ᔫᓕᐊ ᐅᕆᓇ ᐅᖃᐅᓯᕆᒃᑲᓐᓂᓚᐅᖅᑖ 

ᐃᓕᓗᒍ: ᐱᓕᕆᖃᑎᒋᔭᐃᓐᓇᕆᓗᒋᑦ ᓄᓇᖅᑲᑎᖏᑦ, ᐊᕕᒃᓯᒪᓂᐅᔪᑦ ᐊᒻᒪ ᐊᕕᒃᓯᒪᓂᕆᔭᑦᑕ ᓇᖕᒥᓂᖃᖃᑎᖏᑦ 

ᓴᖅᑭᑎᑦᑎᒃᑲᓐᓂᕐᓗᑎᑦ ᐅᖃᐅᓯᐅᔪᓐᓇᕐᓂᖅᓴᐅᓕᖅᑎᓪᓗᒋᓪᓗ ᐃᓄᐃᓐᓇᖅᑐᓐ ᐊᒻᒪ ᐃᓄᒃᑎᑐᑦ ᐅᖃᐅᓯᖏᑦ 

ᐊᐃᓯᒪᑎᓪᓗᑕ, ᓄᓇᓕᑦᑎᓐᓂ ᐊᒻᒪ ᐃᓕᓐᓂᐊᕐᕕᑦᑎᓐᓂ.  

ᓄᓇᕘᒧᑦ ᐅᖃᐅᓯᕐᓄᑦ ᑲᒥᓯᓇᒋᔭᐅᔪᖅ, ᐊᓕᒃᓯᓈ ᑯᑉᓗ ᐃᒪᓐᓇ ᓇᓗᓇᐃᖅᓯᓚᐅᖅᑐᖅ, “ᐃᓱᒪᒋᔭᒃᑲᓕ 

ᑕᐃᒪᐃᖁᒐᓗᐊᖅᖢᒋᓪᓗ ᐊᑐᓕᖅᑎᑦᑎᓂᐊᕐᓗᓂ ᑖᓐᓇ ᐱᕙᒌᔭᕈᑎ ᑲᑐᑎᓪᓗᑎᒍ ᐋᖅᑭᒃᓱᖅᑕᕗᑦ 

ᓈᒻᒪᓈᕐᓂᐊᕐᓂᖓᓂᒃ, ᐃᓱᒪᒃᓴᖅᓯᐅᕈᑎᖃᑦᑎᐊᕐᓂᐊᕐᓗᑕᓗ ᑕᐃᒪᐃᓪᓚᕆᒃᐸᒃᑐᓄᑦ ᐊᐅᓚᑎᒐᕐᓂᖅᑐᓄᓪᓗ 

ᑐᕌᕆᔭᐅᔪᓄᑦ.”

ᒪᓕᒐᓕᐅᖅᑎ ᓗᐃ ᑕᐹᕐᔪᒃ, ᐅᖃᐅᓯᕐᓄᑦ ᒥᓂᔅᑕ, ᓂᕆᐅᖕᓂᖃᑦᑎᐊᕐᓂᕋᓚᐅᖅᑐᖅ ᑲᑎᒪᓚᐅᖅᑎᓪᓗᒋᑦ. 

“ᑐᓴᖅᓯᒪᓕᖅᑕᒃᑲ ᓇᓗᓇᐃᖅᓯᖕᒪᑕ ᐊᔾᔨᒌᓂᒃ ᐅᖃᐅᓯᖃᕐᓂᑦᑎᓐᓂᒃ, ᐊᒻᒪᓗ ᓯᕗᒻᒧᐊᒃᐸᓪᓕᐊᑦᑎᐊᕐᓂᑦᑎᓐᓂ,” 

ᐅᖃᓚᐅᖅᑐᖅ ᒥᓂᔅᑕ. “ᐅᒃᐱᕈᓱᒃᑲᑦᑕ ᐃᓄᐃᑦ ᐅᖃᐅᓯᖓᑦᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐃᑲᔪᕐᓂᖃᕐᓂᐊᕐᒪᑦ 

ᐅᖃᐅᓯᑦᑎᓐᓂ ᐊᓯᐅᔨᑦᑕᐅᓕᒪᓂᕐᒧᑦ ᓯᕗᓂᕆᓂᐊᖅᑕᑦᑎᓐᓄᑦ. ᐱᓕᕆᖃᑎᒌᖕᓂᒃᑯᑦ, ᑕᒪᓐᓇ ᑲᔪᓯᑎᑦᑎᐊᕈᓐᓇᖅᑕᕗᑦ!”

ᑐᑭᓯᒋᐊᒃᑲᓐᓂᕈᒪᒍᔅᓯ :

ᐃᓕᖅᑯᓯᓕᕆᔨᒃᑯᑦ

ᓇᐸᑦᓯ ᑯᓗᓛ,

 (867) 975-5526

 nkolola@gov.nu.ca


